საქართველოს შრომის, ჯანმრთელობისა და სოციალური დაცვის მინისტრს ბატონ დავით სერგეენკოს

მინისტრის მოადგილის ზაზა სოფრომაძის

მოხსენებითი ბარათი,

[bookmark: _GoBack]ბატონო დავით, 

როგორც მოგეხსენებათ, იმუნიზაციის სახელმწიფო პროგრამის ფარგლებში ცენტრალიზებული გზით ხორციელდება ანტირაბიული სამკურნალო საშუალებების (ანტირაბიული იმუნოგლობულინისა და ვაქცინის) შესყიდვა.
სსიპ ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის გენერალური დირექტორის ბატონ ამირან გამყრელიძის 03.08.16წ N06/3965 წერილის თანახმად, „იმუნიზაციის“ სახელმწიფო პროგრამის ანტირაბიული სამკურნალო საშუალებებით უზრუნველყოფის კომპონენტის ფარგლებში, SPA160002488 ელექტრონულ ტენდერში გამარჯვებულ კომპანია სანოფი პასტერთან 2016 წლის 1 მარტს გაფორმებულია ხელშეკრულება N198, 30600 ფლაკონი (1000 ს.ე. დაფასოებით) ცხენის სისხლის შრატზე დამზადებული ანტირაბიული იმუნოგლობულინის მოწოდებაზე, თანხით 1 630 062 ლარზე. აღნიშნული ხელშეკრულების საფუძველზე, 2016 წლის 10 მარტს ცენტრისათვის მოწოდებული ანტირაბიული იმუნოგლობულინის 11000 ფლაკონიდან დარჩენილი მარაგები საკმარისია მიმდინარე წლის აგვისტოს თვის ჩათვლით, ხოლო 10 აგვისტოსთვის დაგეგმილია 2016 წლის სექტემბრის თვის ჩათვლით ვარგისიანობის ვადის მქონე 2700 ფლაკონის იმუნოგლობულინის მოწოდება რომლითაც მოხდება ქვეყანაში 30 სექტემბრამდე არსებული მოთხოვნილებების სრულად დაკმაყოფილება.
მწარმოებელთან შექმნილი პრობლემების შედეგად ანტირაბიული იმუნოგლობულინით მომარაგებაში (მოსაწოდებელია 19600 ფლაკონი) მოსალოდნელი შეფერხების აღმოსაფხვრელად, ცენტრის მიერ დაჩქარებული წესით ჩატარდა საერთაშორისო ბაზრის მოკვლევა ანტირაბიული იმუნოგლობულინის პოტენციური მომწოდბლების გამოსავლენად და მიღებულ იქნა შემოთავაზება ინდური ფარმაცევტული კომპანია “BHARAT SERUMS AND VACCINES LIMITED”-გან ანტირაბიული იმუნოგლობულინი “Equirab”-ის მოწოდების შესაძლებლობაზე (წინასწარი შემოთავაზებით, ცხენის სისხლის შრატზე დამზადებული 1000ს.ე. შემცველობის ერთი ფლაკონის ღირებულება 10 აშშ დოლარის ოდენობით), თანხის ანაზღაურებიდან 6 კვირის განმავლობაში. 
ზემოაღნიშნულიდან გამომდინარე, მიზანშეწონილად იქნა მიჩნეული ანტირაბიული იმუნოგლობულინის მინიმალური 2.5-3 თვის მარაგის (დაახლოებით 6000 ფლკონი) გადაუდებლად შესყიდვა, რაც მოითხოვს  „ანტირაბიული სამკურნალო საშუალებებით უზრუნველყოფის“ კომპონენტის ბიუჯეტში არსებული რესურსის გაზრდას დაახლოებით 140 000 ლარით (09.08.16წ N06/4041წერილი). 
ამასთან, გეგმური ვაქცინების 2017 წელს უწყვეტი მოწოდების უზრუნველსაყოფად (გაეროს ბავშვთა ფონდი ახორციელებს ვაქცინების მოწოდებას თანხის ანაზღაურებიდან 6 თვის შემდგომ), მიზანშეწონილია, მათი შეკვეთა და თანხის ანაზღაურება განხორციელდეს წინსწრებით მიმდინარე წლის საბიუჯეტო ასიგნებებიდან, რომელთა მობილიზება განხორციელდება ცენტრის მიერ ადმინისტრირებად სახელმწიფო პროგრამებით განსაზღვრული აქტივობების სრულად შესრულების პირობებში, წლის ბოლომდე მოსალოდნელი ეკონომიების საფუძველზე.
ბატონი ამირან გამყრელიძის 08.08.16წ N06/4027 და N06/4034 წერილების თანახმად, „იმუნიზაციის“ სახელმწიფო პროგრამის ანტირაბიული სამკურნალო საშუალებებით უზრუნველყოფის კომპონენტის ფარგლებში, კომპანია „GSK Vaccines GmbH“-ს 2016 წლის 5 აპრილს გაფორმებული N254 ხელშეკრულებით, ივლისის ბოლოს - აგვისტოს დასაწყისში უნდა მოეწოდებინა 45000 დოზა ანტირაბიული ვაქცინა, რაც კომპანიაში განხორციელებული რეორგანიზაციის (Novartis-ის ვაქცინების წარმოების ხაზის დისტრიბუციის GSK-ს ერთი შვილობილი კომპანიიდან მეორეზე გადაცემა) შედეგად, გადაიდო 25-28 აგვისტომდე. მოწოდების ვადების ცვლილების გამო, აუცილებელი გახდა ანტირაბიული ვაქცინის კრიტიკული მარაგების შევსება. აღნიშნული პრობლემის აღმოსაფხვრელად, ერთი მხრივ მიმდინარეობს მოლაპარაკებები სომხეთის რესპუბლიკის ჯანდაცვის სამინისტროსთან 5000  დოზა ანტირაბიული ვაქცინა ,,რაბიპური“-ს საქართველოსთვის სასაქონლო ფორმით სესხების მიზნით, იმ პირობით, რომ ცენტრი როგორც კი მიიღებს  „GSK Vaccines GmbH“-გან შეკვეთილ ვაქცინას, ბოლომდე განახორციელებს იმუნიზაციის სახელმწიფო პროგრამის ფარგლებში შესყიდული იგივე ანტირაბიული ვაქცინა „რაბიპური“-ს 5000 დოზის დაბრუნებას.  აქვე მოგახსენებთ, რომ ანტირაბიული ვაქცინის ტრანსპორტირებას სომხეთიდან საქართველოში, ხოლო შემდეგ საქართველოდან სომხეთში განახორციელებს ცენტრი „ცივი ჯაჭვი“-ს პრინციპების მკაცრი დაცვით, საკუთარი სპეციალური სატრანსპორტო საშუალებებით. მეორე მხრივ დაწყებულია ბაზრის კვლევა მინიმალური რაოდენობის (დამატებით 5000 დოზის) ვაქცინის გადაუდებლად შესყიდვის მიზნით. 

ბაზრის წინასწარი მოკვლევით, პოტენციურ მომწოდებელს - სანოფი-პასტერს (ან მისი ადგილობრივი დისტრიბუტორის  შპს „ჯი პი სი“-ს მეშვეობით) აქვს შესაძლებლობა, ჯანმრთელობის მსოფლიო ორგანიზაციის მიერ პრეკვალიფიცირებული ვაქცინა „ვერორაბი“-ს მოწოდება განახორციელოს 15 აგვისტომდე (მიმდინარეობს დეტალების დაზუსტება), რომლის ღირებულება იქნება 32.5-35 ათასი ევროს ფარგლებში, რაც ასახული უნდა იქნას იმუნიზაციის სახელმწიფო პროგრამის ანტირაბიული სამკურნალო საშუალებებით უზრუნველყოფის კომპონენტის ბიუჯეტში.  
ყოველივე ზემოაღნიშნულის გათვალისწინებით, წარმოგიდგენთ “2016 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2015 წლის 30 დეკემბრის  N660 დადგენილებაში ცვლილების შეტანის თაობაზე საქართველოს მთავრობის 2015 წლის 30 დეკემბრის N660 დადგენილების ცვლილებისა და მოსახლეობის ანტირაბიული ვაქცინებით უწყვეტად მომარაგების უზრუნველსაყოფად გასატარებელი ღონისძიებების მიზნით სსიპ „ლ.საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრისათვის“ დამატებითი უფლებამოსილების მინიჭების თაობაზე საქართველოს მთავრობის განკარგულების პროექტებს.

თქვენი თანხმობის შემთხვევაში, გთხოვთ, დაავალოთ იურიდიულ დეპარტამენტს სამართლებრივი ექსპერტიზისა და პროექტების შემდგომი მსვლელობის უზრუნველყოფა.

პატივისცემით,
